
REZIME CHANJMAN YO 
 
 
Règleman sa a ranplase Règleman Chanselye A-655 ki date 3 desanm 2007. 
 
Chanjman: 

 SLT responsab pou devlope Plan Edikasyon Global Comprehensive Educational Plan (CEP) 
lekòl la ki konfòm avèk bidjè lekòl la. (Paj 1, Seksyon II.) 

 SLT yo dwe itilize yon pwosesis pou pran desizyon ki baze sou konsansis kòm premye 
mwayen pou yo pran desizyon. (Paj 7, Seksyon VIII.) 

 Direktè lekòl la responsab pou devlope bidjè lekòl la, apre li fin konsilte avèk SLT, epitou apre 
li asire bidjè a konfòm avèk CEP. (Paj 1, Seksyon II.A.) 

 Pou asire CEP konfòm avèk bidjè lekòl la, direktè lekòl la dwe bay SLT rapò apwopriye ki sòti 
nan Galaxy. (Paj 1, Seksyon II.A.) 

 Direktè lekòl la ap detèmine si bidjè lekòl la konfòm avèk CEP epi l ap voye jistifikasyon ba 
sipèentandan an. (Paj I, Seksyon II.A.) 

 Manm SLT yo, san direktè jeneral la, kapab bay yon repons pou jistifikasyon an si yo jwenn 
yon konsansis kote yo pa dakò avèk jistifikasyon direktè lekòl la ki montre bidjè lekòl la 
konfòm avèk CEP a, epitou ki montre bidjè direktè lekòl la pwopoze a pa konsistan avèk 
objektif ak règleman ki nan CEP a. Answit, sipèentandan an dwe pran yon desizyon. (Paj 1, 
Seksyon II.A.) 

 Si SLT pa kapab jwenn yon akò sou CEP a, li ta dwe chèche asistans Komite Dirijan Distri a 
District Leadership Team (DLT) oswa asistans sipèentandan kominote oswa sipèentandan 
lekòl segondè. Si yo pa kapab jwenn yon akò apre asistans lan, direktè lekòl la ap pran 
desizyon final la sou CEP a. (Paj 1, Seksyon II; epitou Paj 7, Seksyon VIII.) 

 Ekip pou angajman paran ak sipèentandan yo ofri sipò pou SLT yo ak DLT yo.  
(Paj 1, Seksyon II; epitou Paj 7, Seksyon VIII.) 

 Reyinyon SLT yo ki fèt omwen yon fwa pa mwa pandan ane akademik lan, dwe fèt nan lokal 
lekòl la oswa nan lokal Depatman Edikasyon Department of Education (DOE). (Paj 7, 
Seksyon VII.) 

 Yo dwe bay avi sou reyinyon SLT yo nan yon fòm ki konsistan avèk lwa reyinyon piblik yo. 
(Paj 7, Seksyon VII.) 

 Yo dwe konsilte SLT anvan yo nonmen yon kandida pou pòs direktè oswa direktè-adjwen 
pou lekòl la. (Paj 7, Seksyon X.) 

 SLT dwe bay sipèentandan an yon evalyasyon anyèl sou dosye devlopman yon relasyon 
komen efikas pou pran desizyon avèk manm SLT yo. (Paj 2, Seksyon II.B.) 

 Paran manm CEC (ak yon ane eleksyon, kandida pou CEC) kapab sèvi kòm paran manm 
yon SLT nan lekòl kote pitit yo ye. (Paj 3, Seksyon III.C.b.1.) 

 SLT kapab fè amannman nan règleman entèn li yo si sa nesesè. (Paj 4, Seksyon IV.B.) 

 Sipèentandan an (oswa reprezantan li) ap konsilte avèk SLT konsènan nenpòt plan 
restriktirasyon lekòl. SLT dwe patisipe nan odyans piblik komen konsènan pwopozisyon pou 
fèmen yon lekòl oswa li kapab fè chanjman enpòtan nan itilizasyon lekòl la. (Paj 7-8, Seksyon 
X.B.) 

 DLT ap devlope Plan Edikasyon Globall Distri a District Comprehensive Educational Plan 
(DCEP), ki genyen ladan bi ak objektif anyèl yo pou distri a ki konfòm avèk bi Chanselye a. 
(Paj 5-6, Seksyon V.A.) 

 Plan Santral pou planifikasyon lekòl la ak desizyon komen genyen ladan plan endividyèl distri 
100.11 DLT yo adopte ak pwosedi ki endike nan Règleman sa a. Biwo pou Amelyorasyon 
Lekòl responsab pou konsève kopi chak plan distri epitou pou konpile yo nan Plan Santral la. 
(Paj 5-6, Seksyon V.A.) 

 Yon sou-komite lekòl segondè onivo vil la ap fòme pou reyini chak mwa pou revize done 
enpòtan yo ak pou idantifye pwoblèm ki gen enpak sou pèfòmans elèv ki nan lekòl segondè, 
epitou sou-komite a ap fè rapò chak nan pou voye ba DLT yo. (Paj 6, Seksyon V.C.). 

 Chak SLT dwe bay DLT yon lis manm li yo ak yon kopi dènye règleman entèn yo chak ane 
anvan 31 oktòb. (Paj 9, Seksyon XII.) 

 Chak DLT dwe bay Responsab-an-Chèf pou Angajman Fanmi yon lis tout non manm SLT 
nan lekòl ki nan distri a ak yon lis manm li yo ak règleman entèn li yo chak ane anvan 15 
novanm. (Paj 9, Seksyon XII.) 

 Paran yo kapab fè doleyans konsènan eleksyon paran yo pou sèvi nan SLT ki nan lekòl kote 
pitit yo ye nan 7 jou ki vini apre jou eleksyon an. (Paj 9, Seksyon XIV.B.) 

 Paran yo kapab fè apèl ba Chanselye a kont desizyon yo pran pou rezoud doleyans yo (nan 
Biwo Sèvis Legal) nan 10 jou ki vini apre dat yo resevwa desizyon sipèentandan an. (Paj 9, 
Seksyon XIV.C.) 

REZIME 
 

Règleman sa a asire fòmasyon Komite dirijan lekòl yo School Leadership 
Teams (SLT) nan tout Komite dirijan Lekòl leta ak komite dirijan distri 
District Leadership Teams (DLT) vil Nouyòk ki nan chak distri lekòl 
kominotè. Li genyen ladan tou plan santral pou planifikasyon ak desizyon 
komen onivo lekòl la. 

 
I. ENTWODIKSYON 

Dwe genyen yon SLT nan chak Lekòl leta nan vil Nouyòk. SLT yo jwe yon wòl enpòtan nan 
kreyasyon yon estrikti pou pran desizyon nan lekòl la ak pou fè chemen pou yon kilti lekòl nan tèt 
ansanm. SLT yo reprezante yon mwayen pou devlope règleman edikasyonèl lekòl yo epitou pou 
asire resous yo annamoni pou aplike règleman sa yo. Lè SLT yo fonksyone nan tèt ansanm, yo 
ede nan evalyasyon ak kontwòl pwogram edikasyonèl yon lekòl ak fason pwogram sa yo gen 
enpak sou siksè elèv yo. 

II. DWA AK RESPONSABLITE KOMITE DIRIJAN LEKÒL YO 

A. Plan Edikasyon Global ak Bidjè lekòl la 

1. Dapre seksyon 2590-h Lwa sou Edikasyon Eta a, SLT responsab pou devlope yon 
Plan Edikasyon Global Comprehensive Educational Plan (CEP) anyèl lekòl la ki 
konfòm avèk bidjè lekòl la pou pwochen ane akademik lan. Bidjè lekòl la bay paramèt 
fiskal SLT ap itilize pou devlope bi ak objektif yo pou satisfè bezwen elèv yo ak 
pwogram edikasyon lekòl la. 

2. Yo dwe devlope CEP a anmenmtan avèk bidjè lekòl la pou li kapab enfòme pwosesis 
desizyonèl bidjè a ak rezilta ki annamoni avèk CEP a ak bidjè a. Direktè lekòl la, ki 
responsab pou devlope bidjè lekòl la, dwe konsilte avèk SLT a pandan pwosesis 
devlopman sa a pou bidjè a kapab annamoni avèk CEP a. Direktè lekòl la ap pran 
desizyon final la konsènan bidjè lekòl la. 

3. Pou asire CEP a annamoni avèk bidjè lekòl la, direktè lekòl la dwe bay SLT a Tablo 
Rapò Òganizasyon Galaxy a ki genyen tit “Public/SLT View” (Prezantasyon Piblik 
oswa SLT) avèk ID djòb la ak enfòmasyon konfidansyèl ki redije nan de jou ki vini 
apre yon demann SLT fè pou enfòmasyon sa yo. Answit, SLT kapab fè demann 
Alokasyon Bidjè Galaxy ak Tablo Rapò Somè Òganizasyon an. 

4. Jan sa endike nan Seksyon VIII ki anba a, SLT a dwe itilize desizyon ki baze sou akò. 
Men, si li pa kapab itilize pou jwenn yon akò sou devlopman yon CEP ki annamoni 
avèk bidjè lekòl la menm apre yo chèche asistans jan sa endike nan Seksyon VIII ki 
anba a, direktè lekòl la ap pran desizyon final la sou devlopman yon CEP. 

5. Direktè lekòl la dwe soumèt pwopozisyon bidjè lekòl la ba sipèentandan distri 
kominotè a oswa lekòl segondè a pou apwobasyon, ansanm avèk yon eksplikasyon ki 
jistifye bidjè lekòl la annamoni avèk CEP a. Pou bidjè a vin final sipèentandan lekòl 
kominotè a oswa lekòl segondè a dwe sètifye bidjè a annamoni avèk CEP a. 
Sipèentandan an ap enpoze fòm ak mannyè pou soumèt jistifikasyon an alekri. (Yon 
fòm sijere vini nan dokiman sa a kòm Dokiman Siplemantè Nimewo 1.) 

6. Si manm SLT yo (sof direktè lekòl la) dakò pou bidjè lekòl la annamoni avèk CEP a, 
SLT a pa bezwen soumèt yon repons pou jistifikasyon direktè lekòl la. Men, si manm 
SLT yo (sof direktè lekòl la) jwenn yon akò pou fè konnen yo pa dakò avèk 
jistifikasyon direktè lekòl ki endike bidjè lekòl la annamoni avèk CEP a, epi si bidjè 
direktè lekòl la pwopoze a pa konsistan avèk bi ak règleman ki endike nan CEP a, 
SLT a dwe bay sipèentandan lekòl kominotè oswa lekòl segondè a yon repons pou 
jistifikasyon an nan senk (5) jou. (Yo sijere yon fòm ki vini nan dokiman sa a kòm 
Dokiman Siplemantè Nimewo 1.) 

7. Si manm SLT yo (sof direktè lekòl la) bay yon repons, sipèentandan lekòl kominotè 
oswa lekòl segondè a dwe bay SLT a yon repons alekri nan dis (10) jou. Repons 
sipèentandan an dwe genyen ladan yon desizyon konsènan konfli ki gen pou wè ak si 
bidjè lekòl annamoni avèk CEP a, yon deskripsyon enfòmasyon ki revize yo ak baz 
pou desizyon an. (Yon fòm sijere vini nan dokiman sa a kòm Dokiman Siplemantè 
Nimewo 2). Apre yo fin resevwa desizyon sa a, SLT a ak direktè lekòl la dwe revize 
bidjè lekòl la ak CEP a imedyatman yon mannyè ki konfòm ak direktiv ki nan repons 
sipèentandan an.  

B. Lòt Responsablite yo 

1. SLT pa responsab pou anboche oswa pou revoke anplwaye lekòl la. Men, yo dwe 
konsilte SLT anvan pwopozisyon yon kandida pou plas direktè oswa direktè-adjwen 
nan lekòl la, yon fason ki konsistan avèk Règleman C-30 Chanselye a. 

2. SLT dwe bay sipèentandan distri kominotè a oswa lekòl segondè a yon evalyasyon 
anyèl dosye direktè lekòl la sou devlopman yon relasyon efikas pou pran desizyon 
komen avèk manm SLT yo pandan ane a. (Yon modèl fòmilè evalyasyon vini nan 
dokiman sa a kòm Dokiman Siplemantè Nimewo 3). 

3. SLT kapab mande pou yon reprezantan Òganizasyon sipò lekòl la School Support 
Organization (SSO) rankontre avèk SLT yon maksimòm de fwa chak ane pou bay 
enfòmasyon ak mizajou yo konsènan patisipasyon SSO nan lekòl la. Yo mande SSO 
yo pou yo satisfè demann sa yo. 

III. KONPOZISYON 

A. Kantite manm Ekip la 

Tout SLT yo ta dwe genyen yon minimòm dis manm ak yon maksimòm 17 manm. Lè y ap 
detèmine kantite manm ki dwe nan ekip la, yo dwe konsidere afektasyon bidjè a. 

B. Manm Obligatwa yo 

Sèl twa manm obligatwa SLT a se direktè lekòl la, Prezidan Asosyasyon paran oswa 
Asosyasyon Pwofesè-Paran oswa toulède Parent Association/Parent-Teacher Association 
(PA/PTA)1 ak Responsab Seksyon Federasyon Ini Pwofesè United Federation of Teachers 
(UFT), oswa reprezantan yo. 

C. Manm ki pa Obligatwa 

1. Anplis manm obligatwa yo, SLT yo dwe genyen ladan yo lòt paran ak anplwaye (ki 
pedagojik oswa ki pa pedagojik oswa toulède) nan lekòl la. SLT yo dwe genyen menm 
kantite paran ak anplwaye. 

a. Eleksyon Paran ak Anplwaye : 

Pou asire tout manm kominote lekòl la jwenn opòtinite pou yo ajoute yo ak pou 
ankouraje patisipasyon jeneral yo nan SLT, gwoup paran ki fòme li yo ak 
anplwaye yo dwe eli yon mannyè jis ak san patipri selon detèminasyon chak 
gwoup ki fòme li, epitou yo dwe fè anons jeneral pou tout eleksyon yo avèk avi 
rezonab yo bay davans. Eleksyon yo dwe lib pou tout manm gwoup konstititif la 
(pa egzanp, PA/PTA, CSA, UFT, DC 37), epitou yo dwe òganize eleksyon yo 
yon mannyè ki konfòm ak limit manda yo ki endike nan règleman entèn 
anplwaye yo. 

Yon avi omwen dis (10) davans jou obligatwa pou bay anvan eleksyon PA/PTA 
paran manm SLT li yo. Si se yon PTA, se sèlman paran manm asosyasyon lekòl 
la ki kapab vote pou eli reprezantan paran yo pou SLT a. Yo ankouraje PA/PTA 
yo pou yo repati manda paran manm SLT ki pa obligatwa yo. 

Yo dwe òganize eleksyon SLT apre eleksyon PA/PTA nan sezon prentan (al 
gade Règleman A-660 Chanselye a). 

                                            
1 Si se ko-prezidan, rès fonksyonè PA/PTA dwe detèmine ki ko-prezidan k ap sèvi kòm manm obligatwa SLT. 

b. Kalifikasyon 

i. Paran 

Paran2 ki nan lekòl la kalifye pou PA/PTA lekòl la eli yo pou yo sèvi nan 
SLT a. 

Paran yo pa kapab sèvi nan SLT kòm yon paran manm nan lekòl kote y ap 
travay la, men yo kapab sèvi nan lòt lekòl kote yo genyen yon timoun ki prezan. 

Yo kapab eli paran yo pou sèvi nan plis pase yon SLT depi yo satisfè 
kondisyon ki endike nan règleman sa a. 

Paran manm CEC (ak yon ane eleksyon, kandida pou CEC) kapab sèvi 
kòm paran manm yon SLT nan lekòl kote pitit yo ye.  

ii. Anplwaye 

Paran koòdonatè yo pa kapab sèvi kòm manm SLT nan okenn fonksyon 
nan lekòl kote y ap travay la. Men, yo kapab envite koòdonatè paran yo pou 
yo patisipe nan reyinyon yo kòm obsèvatè oswa prezantatè nan lekòl kote y 
ap travay yo. Yo kapab mande yo pou yo sèvi nan sou-komite SLT yo. 

Lòt anplwaye lekòl la pa kapab sèvi kòm paran-manm nan SLT a nan lekòl 
(yo) kote y ap travay la. Men, koòdonatè paran ak lòt anplwaye lekòl la 
kapab sèvi kòm paran manm nan lòt lekòl kote pitit yo ye a. 

Anplwaye biwo distri a pa kapab sèvi nan okenn SLT kòm yon paran 
manm nan distri kote y ap travay la. 

Anplwaye Òganizasyon Sipò lekòl la School Support Organizations (SSO) 
yo pa kapab sèvi kòm paran manm nan yon SLT nan yon lekòl ki achte 
sèvis SSO a. 

2. Elèv ak Òganizasyon Kominotè yo 

SLT yo kapab genyen ladan tou elèv (omwen de elèv nesesè nan lekòl segondè yo) 
ak reprezantan Òganizasyon Kominotè yo Community Based Organizations (CBO) 
yo. Elèv yo ak manm CBO ki nan SLT a pa konte lè y ap detèmine si yon ekip genyen 
yon kantite egal paran ak anplwaye (al gade Seksyon III.C.1). 

D. Prezidan oswa Ko-Prezidan yo 

1. Depi yo fòme ekip la, ekip la dwe chwazi yon Prezidan oswa Ko-prezidan pami manm 
li yo. Prezidan an oswa Ko-prezidan yo pa oblije manm ki obligatwa. SLT yo kapab eli 
manm ki pa obligatwa kòm Prezidan oswa Ko-prezidan pou kapab genyen plis 
patisipasyon nan SLT a. 

2. Prezidan an responsab pou pwogram reyinyon yo, asire manm ekip la jwenn 
enfòmasyon ki nesesè pou gide planifikasyon yo, epitou konsantre ekip la sou 
pwoblèm edikasyonèl ki enpòtan pou lekòl la. Prezidan an ap asire yo tande vwa tout 
manm ekip la. 

E. Sekretè 

Chak SLT dwe eli yon manm SLT pou sèvi kòm sekretè. Sekretè a ap responsab pou voye 
avi reyinyon SLT yo epitou pou konsève kontrandi reyinyon SLT yo. Yo dwe konsève 
kontrandi yo nan lekòl la, avèk yon kopi yo bay PA/PTA. Direktè lekòl la kapab deziyen yon 
anplwaye biwo pou ede sekretè SLT a. 

                                            
2 Yon paran defini kòm yon paran (byolojik oswa bòpè oswa bèlmè), gadyen yo deziyen legalman, paran adoptif 

oswa moun ki gen relasyon paran avèk yon timoun. Yon moun ki genyen relasyon paran vle di yon moun ki pran 
swen yon timoun paske paran oswa gadyen legal timoun lan pa disponib, kit se akòz, pami lòt ka, lanmò, 
anprizònman, maladi mantal, abandon yon timoun, oswa paran oswa gadyen legal timoun lan p ap viv nan eta a. 

F. Konsèy edikasyon pou kominote a ak vil la 

Manm Konsè Edikasyon pou Kominote a Community Education Council (CEC) sèvi kòm 
lyezon lekòl ki nan pwòp distri lekòl kominotè yo. Manm Konsèy Lekòl segondè pou vil la 
Citywide Council on High Schools (CCHS) sèvi kòm lyezon tou pou lekòl segondè yo avèk 
sipò sistèm lan, menm jan ak manm Konsèy Edikasyon espesyal onivo vil la Citywide 
Council of Special Education (CCSE) pou lekòl Distri 75 lan. Fonksyon lyezon an genyen 
ladan patisipasyon nan reyinyon kòm obsèvatè oswa prezantatè oswa toulède, ak 
patisipasyon nan komite ak sou-komite SLT lè manm SLT yo fè envitasyon an. 

IV. FÒMASYON YON KOMITE DIRIJAN LEKÒL  

A. Nan yon nouvo lekòl : 

Pou kapab fòm yon SLT, yon lekòl dwe fòme toudabò yon PA/PTA. Règleman A-660 
Chanselye a endike pwosesis pou fè sa. Depi yo fin fòme PA/PTA a, lekòl la dwe swiv 
pwosedi ki endike anba la a. 

B. Nan yon lekòl ki deja genyen yon PA/PTA : 

Prezidan PA/PTA a oswa Ko-prezidan ki deziyen an, Direktè lekòl la ak Responsab 
Seksyon UFT oswa reprezantan yo dwe travay ansanm pou redije règleman entèn SLT a. 
Answit, se responsablite chak gwoup konstititif yo pou eli oswa chwazi3 reprezantan manm 
li yo yon mannyè ki konfòm ak règleman entèn SLT a. 

1. Nan lekòl primè yo, lekòl pre-segondè oswa lekòl entèmedyè yo, Distri 75, ak Distri 
79, manm obligatwa ekip la kapab kontakte ekip angajman paran DOE ak Konsèy 
Prezidan yo, ak sipèentandan distri kominote a pou jwenn asistans teknik ak konsèy 
nan pwosesis sa a (al gade Seksyon VI ki anba la a). 

2. Nan lekòl segondè yo, manm obligatwa ekip la kapab kontakte ekip angajman paran 
DOE, Konsèy Prezidan Lekòl Segondè Minisipalite a ak sipèentandan lekòl segondè 
yo pou jwenn asistans teknik ak konsèy (al gade Seksyon VI ki nan dokiman sa a). 

Depi SLT a anplas okonplè, li dwe revize ak adopte règleman entèn ekip la, epitou li kapab 
fè amannman nan règleman entèn yo, si li nesesè. 

Lekòl ki gen plizyè lokal yo ap genyen yon SLT, men SLT a kapab kreye sou-komite pou 
evalye bezwen tout lokal yo epitou pou rapòte rezilta yo ba SLT a. 

V. KOMITE DIRIJAN DISTRI 

A. Dwa ak Responsablite 

Dapre Seksyon 100.11 Règleman Manm Komisyon Edikasyon, chak sipèentandan 
kominote dwe devlope yon plan distri pou patisipasyon pwofesè yo, paran yo ak 
administratè yo pou planifikasyon ki baze nan lekòl la ak pou pran desizyon. Sipèentandan 
an responsab pou devlope plan distri a nan tèt ansanm avèk “yon komite ki fòme avèk 
administratè òganizasyon negosyasyon administratif (yo) chwazi, pwofesè òganizasyon 
negosyasyon pwofesè (yo) chwazi, ak paran (ki p ap travay nan distri a oswa nan yon 
òganizasyon negosyasyon ki reprezante pwofesè oswa administratè ki nan distri a) 
òganizasyon ki asosye ak lekòl la chwazi.” Nan vil Nouyòk, komite sa a se Komite Dirijan 
Distri a District Leadership Team (DLT a).  

                                            
3 Yo dwe eli paran ak manm ekip la; yo kapab chwazi lòt manm yo. 

Yo dwe fòme yon DLT nan chak distri lekòl kominotè. Li dwe genyen ladan reprezantan 
lekòl primè, reprezantan lekòl pre-segondè ak reprezantan lekòl segondè ki genyen adrès 
jeyografik nan distri lekòl kominotè a. DLT yo dwe satisfè egzijans Seksyon 100.11 
Règleman Manm Komisyon an konsènan plan onivo distri a pou patisipasyon paran yo ak 
ekip la nan planifikasyon lekòl la ak nan desizyon komen pou lekòl la. 

DLT dwe devlope Plan Edikasyon Global Distri a District Comprehensive Educational Plan 
(DCEP), ki genyen ladan bi ak objektif anyèl yo ki annamoni avèk bi distri a ak bi Chanselye 
a, epitou li genyen ladan sis kategori plan 100.11 distri a ki anba la yo : 

1. Pwoblèm edikasyonèl k ap asosye ak planifikasyon komen nivo bilding lan; 

2. Mannyè ak limit yo mande tout pati yo pou patisipe nan SLT; 

3. Mwayen ak nòm tout pati yo dwe evalye amelyorasyon nan reyisit elèv yo; 

4. Mwayen tout pati yo ap gen responsablite pou desizyon yo pran an komen; 

5. Pwosesis pou rezoud konfli nan SLT yo; epi 

6. Mannyè kote y ap satisfè egzijans leta ak egzijans federal pou patisipasyon paran yo 
nan planifikasyon ak desizyon. 

DLT yo ap ofri tou sipò, konsèy, asistans teknik ak rezolisyon konfli pou SLT ki nan distri yo. 
Biwo pou Amelyorasyon lekòl ap ofri konsèy ak asistans teknik pou sipèentandan an ak 
DLT nan devlopman Plan Edikasyon Global Distri a (DCEP). 

Answit, DLT yo dwe fè yon revizyon plan 100.11 distri a chak dezan pou evalye efikasite 
desizyon komen nan distri a. DLT dwe ranpli Fòm Revizyon chak Dezan an (Dokiman 
Siplemantè A) epitou li dwe soumèt fòm lan nan Biwo pou Angajman ak Sipò Fanmi anvan 
15 janvye chak ane almannak pè. Yo dwe soumèt rezilta Revizyon Chak Dezan an ba 
Depatman Edikasyon Leta Nouyòk anvan 1ye fevriye chak ane pè. 

B. Konpozisyon 

Men manm obligatwa DLT yo : 

  Sipèentandan kominote a (oswa reprezantan li) 

  Sipèentandan lekòl segondè (yo) ki responsab pou lekòl segondè ki genyen adrès  
 jeyografik yo nan distri a (oswa reprezantan an (yo)) 

  Reprezantan CSA 

  Reprezantan UFT 

  Reprezantan DC 37 

  Prezidan Konsèy Prezidan distri a (oswa reprezantan li) 

  Prezidan Konsèy Prezidan lekòl segondè minisipalite a (oswa reprezantan li) 

  Prezidan Konsèy Konsiltatif Paran Distri Tit I (oswa reprezantan li) 

Òganizasyon kominotè Community based organizations (CBO), prezidan CEC Distri a (oswa 
reprezantan li), epi yon manm Konsèy Lekòl Segondè pou vil la ki gen pitit ki nan yon lekòl 
segondè ki gen adrès jeyografik nan distri a kapab fè pati DLT a.4 

 

                                            
4 Yon DLT obligatwa tou pou Distri 75. DLT Distri 75 lan dwe genyen ladan Sipèentandan Distri 75, yon reprezantan 

CSA ak yon reprezantan UFT, ak prezidan Konsèy Prezidan Distri 75 la (oswa reprezantan li). CBO yo ak prezidan 
Konsèy Edikasyon Espesyal onivo vil la (oswa reprezantan li) kapab fè pati nan DLT Distri 75 lan tou. 

C. Sou-komite Lekòl segondè pou vil la 

Pou asire bezwen ak pwoblèm espesyal ki afekte lekòl segondè yo ak elèv lekòl sa yo 
reprezante okonplè nan diskisyon DLT yo, y ap fòme yon sou-komite reprezantan lekòl; 
segondè onivo vil la epitou sou-komite a ap reyini chak mwa pou revize done enpòtan yo ak 
pou idantifye pwoblèm ki afekte pèfòmans elèv yo nan nivo lekòl segondè a. Manm sou-
komite a (k ap sèvi kòm lyezon yo) ap rapòte rezilta reyinyon sou-komite lekòl segondè a 
ba DLT yo pandan reyinyon mansyèl DLT yo kòm yon pwen pèmanan nan pwogram 
reyinyon an. DLT yo ap kontinye ajoute nenpòt reprezantan distri lekòl segondè yo epitou y 
ap diskite sou pwoblèm lyezon sou-komite yo soulve kòm pati planifikasyon estratejik 
jeneral klas matènèl rive klas 12yèm ane distri a ak solisyon pwoblèm yo. 

Men manm obligatwa sou-komite lekòl segondè vil la : 

 Sipèentandan lekòl segondè yo (oswa reprezantan yo) 

 Sipèentandan Distri 79 la (oswa reprezantan li) 

 Reprezantan Lekòl Segondè UFT 

 Reprezantan Lekòl Segondè CSA 

 Reprezantan Lekòl Segondè DC 37 

 Yon reprezantan paran nan chak Konsèy Prezidan Lekòl segondè. 

VI. SIPÒ POU KOMITE DIRIJAN LEKÒL AK KOMITE DIRIJAN DISTRI 

Chak distri lekòl kominotè, chak minisipalite ak Distri 75 la ap genyen yon manm deziyen nan 
ekip Biwo pou Angajman ak Sipò Fanmi Office for Family Engagement and Advocacy (OFEA). 
Manm sa a ap ofri sèvis konplè pou ede SLT yo ak DLT yo, epitou manm lan ap ofri devlopman 
pwofesyonèl ak sipò teknik. Answit, sipèentandan yo kapab chèche asistans OFEA nan 
fòmasyon DLT yo. 

Jan sa apwopriye, ekip OFEA ki deziyen an ap aji kòm fasilitatè pou ede tout estrikti ekip la nan 
jwe wòl yo ak nan pran responsablite yo. Y ap travay nan tèt ansanm avèk pwòp distri ak ekip 
lekòl yo pou fasilite kapasite pou pran responsablite yo jan sa dekri nan règleman sa a. 

Ekip angajman OFEA ki deziyen an ap travay nan tèt ansanm avèk Sipèentandan Kominote a 
pou sipòte ak ede DLT yo. Y ap ofri sesyon fòmasyon regilye pou SLT ak DLT ki nan distri yo. 

Ekip angajman OFEA ki deziyen an ap ofri sesyon fòmasyon regilye pou SLT ki nan lekòl 
segondè yo. 

Pami domèn enpòtan pou fòmasyon an, genyen, men pa sèlman :  

 wòl ak responsablite; 

 operasyon ekip;  

 evalyasyon bezwen onivo lekòl; 

 entèpretasyon bidjè lekòl la; ak 

 angajman fanmi yo ak kominote yo nan revizyon ak devlopman yon CEP, nan tèt ansanm 
avèk Biwo Amelyorasyon Lekòl la.  

Answit, DLT yo ap rasanble enfòmasyon PA/PTA yo pou yo kapab bay Biwo pou Angajman ak 
Sipò Fanmi yon rapò sou sitiyasyon an chak trimès sou aktivite SLT ak DLT apati 1ye desanm 
chak ane. Biwo pou Angajman ak Sipò Fanmi ap bay yon modèl pou rapò a. 

Biwo pou Amelyorasyon Lekòl la ap ofri fòmasyon pou SLT yo sou devlopman CEP yo ak sou 
fason pou satisfè egzijans pwogram Tit I. 

VII. PWOGRAMASYON REYINYON YO 

SLT yo ta dwe reyini omwen yon fwa pa mwa pandan ane akademik lan. Reyinyon yo dwe fèt 
nan lokal lekòl la oswa nan lokal DOE, epitou yo dwe pwograme reyinyon yo nan yon lè ki 
apwopriye pou paran manm yo (lajounen oswa aswè). Manm obligatwa yo oswa reprezantan yo 
fèt patisipe nan tout reyinyon SLT a. 

Yo dwe bay avi reyinyon yo nan yon fòm ki konsistan avèk lwa reyinyon lib yo. 

VIII. DESIZYON OSWA SOLISYON PWOBLÈM 

SLT yo dwe itilize yon pwosesis pou pran desizyon ki baze sou akò kòm premye mwayen pou yo 
pran desizyon. Ekip yo dwe devlope metòd pou angajman nan solisyon pwoblèm ak nan chèche 
solisyon nan tèt ansanm ak estrateji ki efikas pou rezoud konfli lè sa nesesè. 

Lè yon ekip te fè anpil efò pou rezoud yon pwoblèm epi manm yo pa kapab jwenn yon akò, ekip 
la ta dwe chèche asistans DLT a oswa asistans sipèentandan kominote a (pou lekòl distri 
kominotè yo), oswa asistans sipèentandan lekòl segondè (pou lekòl segondè yo). Lè manm ekip 
yo genyen pwoblèm pou jwenn enfòmasyon oswa lè yo vle jwenn asistans pou rezoud pwoblèm 
ki asosye ak konsiltasyon avèk direktè lekòl la, yo kapab chèche asistans DLT a oswa 
sipèentandan an. Si DLT a oswa sipèentandan an pa kapab rezoud pwoblèm sa yo nan 
satisfaksyon manm ekip ka, manm ekip la kapab voye yon demann asistans alekri ba ekip 
angajman OFEA ki deziyen an. 

Si SLT a, menm apre li fin jwenn asistans DLT a oswa sipèentandan an, toujou pa kapab jwenn 
yon akò sou CEP a, direktè lekòl la ap pran desizyon final la. 

IX. KONPANSASYON OSWA JESYON KONT 

A. Pou kalifye pou resevwa konpansasyon anyèl $300, manm SLT yo, avèk tou reprezantan 
elèv ak reprezantan CBO, dwe fè 30 èdtan sèvis nan SLT a, epitou yo dwe patisipe nan yon 
sesyon fòmasyon obligatwa nan CEP yo nan bidjè a. Se Depatman Edikasyon Department 
of Education (DOE) k ap ofri salè konpansasyon an. Manm ekip ki patisipe nan sesyon an 
men ki sèvi mwens pase 30 èdtan kapab fè demann konpansasyon sou yon baz 
pwopòsyonèl. 

1. Manm ekip la responsab pou asire yo soumèt ba Prezidan an tout dosye ki note 
kantite èdtan ki sèvi po pou li travay sou yo. 

2. Manm endividyèl yo dwe chwazi si pou yo aksepte oswa pa aksepte salè anyèl la 
epitou pou yo fè don lajan an ki dwe itilize pou lòt objektif lekòl la. Règleman entèn yo 
pa kapab enpoze okenn chwa espesifik. 

B. Yo dwe note prezans ak kontrandi yo nan chak reyinyon. 

X. RELASYON SLT AVÈK LÒT ANTITE KI BAZE NAN LEKÒL 

Nan wòl li kòm konsèy planifikasyon ak revizyon lekòl la, SLT a se ekip kouwòdinasyon santral ki 
nan lekòl la, epitou li ta dwe ede fasilite kominikasyon pami divès komite lekòl yo. 

A. Komite Nivo I Règleman C-30 Chanselye a  

1. Yo dwe konsilte tout manm SLT yo anvan pwopozisyon nenpòt kandida pou pòs 
direktè oswa direktè-adjwen nan lekòl la.  

2. Manm SLT yo kalifye pou sèvi nan Komite C-30 Nivo I, epitou yo kapab jwenn 
obligasyon pou satisfè egzijans ki endike nan Règleman C-30 Chanselye a. Men, si 
paran ki nan SLT a pa disponib pou sèvi nan Komite C-30 Nivo I, Prezidan Komite 
Nivo I a dwe bay fonksyonè PA/PTA lekòl la opòtinite pou sèvi nan komite a.5 

B. Plan Restriktirasyon Lekòl  

Sipèentandan an oswa reprezantan li ap konsilte avèk SLT konsènan nenpòt plan 
restriktirasyon pou lekòl la. Parapò ak tout pwopozisyon pou fèmen yon lekòl oswa pou fè 

                                            
5 Al gade Règleman C-30 Chanselye a pou jwenn plis enfòmasyon. 

yon gwo chanjman nan itilizasyon lekòl la, SLT a dwe patisipe nan odyans piblik komen ki 
fèt nan lekòl la. Al gade Règleman A-190 Chanselye a. Pou jwenn plis enfòmasyon sou 
kondisyon restriktirasyon pou lekòl yo idantifye pou amelyorasyon (lekòl SINI ak lekòl 
SURR) dapre obligasyon NCLB oswa SED, tanpri kontakte Biwo Amelyorasyon Lekòl la 
nan OSI@schools.nyc.gov. Pou jwenn plis enfòmasyon sou fèmti lekòl ofi-amezi oswa fèmti 
lekòl yo, tanpri kontakte Biwo Devlopman Pòtfolyo nan portfolio@schools.nyc.gov. 

C. Lòt Lekòl ki nan Bilding lan 

Nan bilding kote genyen plizyè lekòl, yo ankouraje SLT yo pou reyini omwen de fwa pa ane 
pou diskite sou pwoblèm enkyetid komen yo. 

XI. KONSILTASYON AVÈK PARAN YO 

Pou satisfè egzijans pou pa kite okenn timoun rete dèyè, Komite dirijan lekòl yo ak Komite dirijan 
Distri yo ap sèvi kòm mwayen pou konsiltasyon avèk reprezantan paran yo konsènan itilizasyon 
lajan ki kapab ranbouse ak planifikasyon pwogram lan (pa egzanp Tit I). Komite Dirijan lekòl yo 
ak Komite Dirijan distri yo ta dwe konsève dokiman yo nan dosye pou verifye si konsiltasyon 
obligatwa sa a te fèt.6  

XII. RÈGLEMAN ENTÈN YO 

Chak SLT ak DLT dwe devlope règleman entèn ak gid fonksyònman pou bay enstwiksyon aklè 
sou responsablite SLT ak DLT yo. Tout règleman entèn yo dwe konsistan avèk règleman sa a. W 
ap jwenn yon modèl règleman entèn kòm Dokiman Siplemantè Nimewo 4. Règleman entèn yo 
dwe genyen desizyon enpòtan konsènan manm ekip la ak operasyon yo. 

Tout règleman entèn yo dwe abòde domèn ki endike anba la yo : 

 Wòl manm ekip la ak Prezidan an; 

 Konpozisyon ekip la; 

 Kowòm;  

 Metòd pou eli paran manm yo ak anplwaye yo;  

 Metòd pou chwazi Prezidan;  

 Metòd pou chwazi CBO yo ak elèv manm yo lè sa anvigè; 

 Dire manda ak limit manda yo;  

 Pwosesis pou retire Prezidan ak manm yo;  

 Metòd pou pran desizyon (sètadi akò oswa desizyon majoritè) ak pwosedi ki dwe swiv si 
ekip la genyen yon bezwen pou rezolisyon konfli;  

 plasman fonksyonè nan pozisyon ki lib yo;  

 Wòl obsèvatè yo pandan reyinyon yo;  

 Kimoun ki kapab pale nan reyinyon yo;  

 Kijan yo kreye pwogram reyinyon yo;  

 Ekip la dwe reyini omwen dis fwa pou chak ane akademik;  

 Kantite reyinyon manm yo kapab rate, ak konsekans ki genyen si yon manm rate plis pase 
kantite reyinyon ki deziyen yo; 

 Si yo ta dwe repati manda paran manm ki pa obligatwa yo; epi  

 Genyen yon sekretè. 

                                            
6 Tanpri al gade memorandòm Gid pou Patisipasyon Paran Tit I Depatman Edikasyon Biwo pou Angajman ak Sipò 

Paran ap distribiye. 

SLT yo ak DLT yo, annakò avèk règleman entèn yo, kapab mande pou yo reyini ak koòdone avèk 
lòt sou-komite lekòl la tankou Asosyasyon Paran oswa Asosyasyon Pwofesè-Paran ak Komite Tit I 
pou asire tout komite onivo lekòl la ap travay pou reyalize menm bi ki endike nan CEP a. 

Ekip la ta dwe revize règleman entèn SLT ak règleman entèn DLT omwen chak dezan. Chak SLT 
dwe bay DLT yon lis manm li yo ak yon kopi dènye règleman entèn li yo chak ane anvan 31 
oktòb. Chak DLT dwe bay Responsab-an-Chèf pou Angajman Fanmi Chief Family Engagement 
Officer (CFEO) yon lis tout non manm SLT nan lekòl ki nan distri a ak yon lis manm li yo ak 
règleman entèn li yo chak ane anvan 15 novanm. Si DLT a fè chanjman nan règleman entèn li yo 
oswa si genyen yon chanjman nan kantite manm li yo, yo dwe voye avi chanjman an ba DLT, epi 
DLT ap voye enfòmasyon sa a ba CFEO. 

XIII. PLAN SANTRAL POU PLANIFIKASYON AK DESIZYON KOMEN ONIVO LEKÒL 

Plan Santral pou planifikasyon ak desizyon komen onivo lekòl genyen ladan plan endividyèl distri 
DLT yo adopte yo yon fason ki konfòm ak Seksyon 100.11 Règleman Manm Komisyon 
Edikasyon an. Plan Santral la genyen ladan tou pwosedi ki endike nan Règleman sa a. Biwo pou 
Amelyorasyon Lekòl responsab pou konsève kopi chak plan distri, epitou pou konpile yo nan plan 
Santral la. Komite vil la ki apwouve plan Santral pou planifikasyon ak desizyon komen onivo lekòl 
al dwe genyen ladan yon reprezantan aje UFT, yon reprezantan aje CSA, yon reprezantan aje 
DC 37, ak reprezantan Chanselye a deziyen yo. 

XIV. PLENT 

A. Paran yo kapab pote plent alekri konsènan eleksyon paran yo pou sèvi nan SLT ki nan 
lekòl kote pitit yo ye a. 

B. Yo dwe pote plent sa yo ba sipèentandan apwopriye a7 nan sèt (7) jou lekòl ki vini apre 
eleksyon an. Sipèentandan an ap pran yon desizyon nan sèt (7) jou lekòl ki vini apre dat li 
te resevwa plent lan. Si yo pa kapab pran yon desizyon nan sèt (7) jou lekòl akòz yon ankèt 
k ap kontinye oswa akòz yon rekòmandasyon ki fèt ba lòt otorite, sipèentandan an dwe bay 
yon repons pou eksplike rezon ki fè genyen reta nan peryòd sèt (7) jou lekòl la, epitou li 
dwe ajoute yon dat ki prevwa pou pran yon desizyon final la. Kote rekou pwovizwa 
apwopriye, yo ta dwe ajoute yo nan repons lan. 

C. Paran yo kapab fè apèl kont desizyon sipèentandan an ba Chanselye a. Yo dwe fè apèl la 
nan dis (10) jou lekòl ki vini apre dat yo resevwa desizyon sipèentandan an. Yo dwe voye 
apèl yo ba Chanselye a c/o The Office of Legal Services (Biwo Sèvis Legal), 52 Chambers 
Street, Room 308, New York, NY 10007. Chanselye a ap pran yon desizyon nan katòz (14) 
jou lekòl ki vini apre dat li resevwa apèl la. Si yo pa kapab pran yon desizyon nan katòz (14) 
jou lekòl akòz yon ankèt k ap kontinye oswa akòz yon rekòmandasyon ki fèt ba lòt otorite, 
Chanselye a dwe bay yon repons pou eksplike rezon ki fè genyen reta nan peryòd sèt jou 
la, epitou li dwe ajoute yon dat ki prevwa pou pran desizyon final la. Kote rekou pwovizwa 
apwopriye, yo ta dwe ajoute yo nan repons lan. Desizyon Chanselye a pran sou apèl la se 
yon desizyon ki final. 

XV. KONSÈY AK ASISTANS 

Biwo pou Angajman ak Sipò Fanmi ap bay konsèy epitou l ap bay repons pou ransèyman ki 
konsène aplikasyon règleman sa a. 

Biwo Amelyorasyon Lekòl ap bay konsèy ak asistans teknik konsènan devlopman ak revizyon 
CEP onivo lekòl la ak distri a, Plan 100.11 Distri a, egzijans pwogram Tit I, ak pwosesis federal ak 
leta ki obligatwa pou amelyorasyon lekòl ak distri. (Al gade seksyon VI.) 

                                            
7 Yo dwe pote plent konsènan lekòl distri kominotè a ba sipèentandan kominote a; yo dwe pote plent konsènan lekòl 

segondè yo ba sipèentandan lekòl segondè a; yo dwe pote plent konsènan lekòl Distri 75 yo ba sipèentandan Distri 
75 lan. 

Biwo pou Angajman ak Sipò Fanmi nan tèt ansanm avèk lòt biwo santral yo kapab bay gid yo tou 
pou ajoute nan règleman sa a. 

Tout lòt demann ransèyman konsènan règleman sa a dwe adrese nan : 

Telefòn : 

212-374-2323 

(Biwo pou Angajman ak Sipò Fanmi 
Vil Nouyòk Depatman Edikasyon) 

Office for Family Engagement and Advocacy 
N.Y.C. Department of Education 
49 Chambers Street – Room 503 

New York, NY 10007 

Faks : 

212-374-0076 

 

 


